Thema: Diolchgarwch; Y Cynhaeaf
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr.
Adnoddau: 
· Plant i ddarllen
· Llythrennau’r gair CYNHAEAF wedi eu printio’n lliwgar ar gerdyn  A4 (mae’n syniad da gludo darn pob plentyn tu ôl i’r cerdyn!)
· Gwahanol fwydydd i addurno’r ystafell, neu ar fwrdd yn y blaen.

· Gwahanol fathau o ddillad, arian, snacks a sgidiau (i’r rhai cyfoethog). 
Cyflwyniad

Dyn ni yn nhymor yr Hydref. Mae’r Haf wedi gorffen a’r Gaeaf ar ei ffordd. Dyma amser o ddiolchgarwch, cyfle i ni ddiolch i Dduw am popeth dyn ni’n gael. 

Mae’r ffermwyr wedi bod yn brysur iawn yn casglu eu cnydau cyn y tywydd rhewllyd oer. Mae’r cynhaeaf yn ddiogel mewn ysguboriau a mae’r ffermwyr yn meddwl am blannu mwy o hadau ar gyfer blwyddyn arall. 

Mewn nifer o wledydd ar draws y byd mae pobl yn paratoi ar gyfer y Gaeaf, amser lle nad oes fawr yn tyfu. Mae miliynau o bobl yn dibynnu ar gynhaeaf da i’w cynnal am fisoedd. Yma yng Nghymru nid oes unrhyw beryg i ni lwgu. Dyn ni’n cael mwy na digon. 
Cân addas ar y thema diolch: mae llawer o ganeuon bywiog addas yn Caneuon Ffydd; Glas Glas Blaned; Clap a Chân i Dduw ayyb.
Am beth ddylen ni, yma’n (enw’ch ardal/ysgol), ddiolch?
C – Ein cartrefi. Diolchwn am gartrefi clyd, am ein rhieni a pherthnasau eraill. Cofiwn hefyd am blant a phobl sy’n ddigartref.

Y - Diolchwn am yr ysgol a’r athrawon. Diolchwn am y gallu i ddysgu ac i chwarae. Cofiwn am blant sydd ddim mor freintiedig (lwcus/ffodus) â ni. 

N – Diolchwn am y byd natur hardd sydd o’n cwmpas. Diolchwn am y planhigion, yr adar, yr anifeiliaid a’r pysgod. Diolchwn am gael byw mewn gwlad mor ffrwythlon a phrydferth.
H - Diolchwn am yr haul. Mae gwres yr haul yn rhoi goleuni ac egni i ni ac i’r holl blanhigion ac anifeiliaid hefyd.
A - Diolchwn am afalau a’r holl ffrwythau blasus. Diolchwn am y gweithwyr sy’n ffermio’r tir er mwyn i ni gael bwyd. Cofiwn am blant sy’n newynog ac mewn angen.

E - Diolchwn am eglwysi, capeli ac ysgolion Sul. Diolchwn am yr efengylau sy’n rhoi hanes Iesu Grist i ni. Diolchwn am waith cenhadol yr eglwys. 

A – Diolchwn bod ni’n gallu addoli Duw mor fawr; nid yn unig ar yr adeg yma o ddiolchgarwch ond drwy’r flwyddyn.

F – Diolchaf am fy mywyd i. Fi. Diolchaf mod i’n cael cyfle i weld byd mor hardd a chael profiadau gwerthfawr. Ond, fi sy’n dod olaf, rhaid i mi gofio am bawb a phopeth arall gyntaf.
Cân addas arall.
Mae gennym ni yng Nghymru lawer i fod yn ddiolchgar amdano; beth ydy’r sefyllfa mewn gwledydd eraill?

Gall y plant ddod allan fesul dau.

Mae’r Beibl yn dweud, “Edrychodd Duw ar bopeth oedd wedi ei wneud, a gweld fod y cwbl yn dda iawn.”  Mae creadigaeth Duw yn rhoi popeth sydd ei angen arnom ni i fyw. Mae ‘na ddigonedd ar y ddaear i bawb, ond mae’n rhaid i ni sydd â mwy na digon rannu gyda’r rhai sydd yn brin. 

Mae gan Tearfund gatalog o anrhegion gwahanol; am £8 mae’n bosib talu am ginio i 40 o blant tlawd yn India. Mae £8 hefyd yn ddigon i brynu reis i fwydo teulu o 5 am 25 diwrnod. 

Dylen ni fod yn ddiolchgar bod gennym ni arian i rannu. 

Dyma mae Iesu yn ddweud wrth ei ddisgyblion:-

Dewch! Chi ydy'r rhai roddodd fwyd i mi pan roeddwn i’n llwgu; chi roddodd ddiod i mi pan roedd syched arna i; chi roddodd groeso i mi pan doeddwn i ddim yn nabod neb; chi roddodd ddillad i mi pan roeddwn i’n noeth; chi ofalodd amdana i pan roeddwn i'n sâl; chi ddaeth i ymweld â mi pan roeddwn i yn y carchar.'

"Ond bydd y rhai cyfiawn yma yn gofyn iddo, 'Arglwydd, pryd welon ni ti’n llwgu a rhoi rhywbeth i ti i'w fwyta, neu'n sychedig a rhoi diod i ti?  Pryd wnaethon ni dy groesawu di pan oeddet ti'n nabod neb, neu roi dillad i ti pan oeddet ti’n noeth?  Pryd welson ni ti'n sâl neu yn y carchar a mynd i ymweld â ti?' 

"A bydd y Brenin yn ateb, 'Credwch chi fi, pan wnaethoch chi helpu'r person mwya dinod sy’n perthyn i mi, gwnaethoch chi fy helpu i.'
Gweddïwn: Ein Tad, derbyn ein diolch am dy holl ddaioni tuag atom. Daeth dy roddion di i’n bywyd bob dydd heb fethu. Diolch dy fod Ti mor dda tuag atom, nid am ein bod yn haeddu dim , ond am mai Duw sy’n caru wyt ti. Cadw ni rhag cwyno a gweld bai, ond helpa ni bob amser i gyfri ein bendithion. Amen.  

Cân i orffen.







Nhw


Dyn ni’n cael reis wedi ei ferwi unwaith bob dydd. Dyn ni’n dlawd.











Dyn ni ddim yn cael snacks. Dyn ni’n dlawd.


 


Mae gennym ni un pâr o sgidiau.. os dyn ni’n lwcus. 











Un set o ddillad bob un sy gennym ni.








Dyn ni ddim yn cael arian poced nac arian pen-blwydd. Mae’n teuluoedd ni’n dlawd.





Does gennym ni ddim digon.














Ni


Dyn ni’n cael bwyd sawl gwaith mewn diwrnod. Dyn ni’n cael rhywbeth gwahanol i’w fwyta bob dydd. Dyn ni’n gyfoethog.





Dyn ni’n cael snacks. Siocled, hufen ia a chreision ydy’n hoff snacks.





Mae gennym ni sgidiau, boots, wellingtons, trainers, fflip-fflops a sandalau. Os ydyn nhw’n torri, dyn ni’n cael pâr arall.





Mae’n cypyrddau ni’n llawn o ddillad, a dyn ni’n poeni am beth i’w wisgo i’r disgo neu’r parti nesaf!





Dyn ni wrth ein boddau yn gwario’n harian poced neu’n harian pen-blwydd.





Mae gennym ni lawer o bethau. Mae


gennym ni fwy na sydd ei angen arnom. 

